
Nerabeen kaleko eskola 

Euskal Herriko herri askotan kale hezitzaile programak daude; adoleszenteekin aritzen dira batez ere, babes, gidari eta lagun 

arantxa iraola - DONOSTIA 

Ikasgeletatik at diharduten hezitzaileak dira kale hezitzaileak; giza balioak nahasiak eta gizarte egiturak ahul diren garaiotan zeregin handia dute. Kale hezitzaile sareak antolatuta daude Euskal Herriko udalerri askotan. 

Luis Mari Garcia, Irantzu Olalde eta Saioa Rodriguez Pasaiako (Gipuzkoa) hezkuntzako profesionalak dira; Pasaiako kale eta plazetan irakasten dute. «Gizarte bazterkerian erortzeko arriskuan dauden gazteekin aritzen gara batez ere...». Hezkuntza Osagarrirako Partzuergoak bideratzen du beraien lana, eta Gipuzkoako Foru Aldundiak eta Jaurlaritzako Hezkuntza Sailak laguntzen dute diruz beren jarduna.7-18 urte arteko gazteekin aritzen dira lanean, 16:00etan hasi eta 20:00ak arte, eta zenbait asteburutan ere bai. «Arrisku egoeran egon daitezkeen gazteak atzematen saiatzen gara aurrena...», azaldu dute. Aisialdi taldeak, ikastetxeak, ludotekak, gizarte laguntzaileak... Informazio iturri izaten dituzte; «zenbaitetan, epaitegiak ere bai».Gazteei klase askotako ekintza eta proposamenak eskaintzen dizkiete: bizikletak konpontzeko tailerra, ilea apaintzen irakastekoa, etxeko lanak egitekoa... Eta tailerrez gain aisialdiarekin lotutako hainbat aukera. Horiek «aitzakiak» direla diote; «gu haiengana hurbildu eta haiekin egoteko aitzakia».Uko egiten diote beraiekin egoten diren haur eta gaztetxoen profila egiteari. Tinko. «Bakoitzak behar bat dauka», diote. «12-17 urteko zein gaztek ez ditu dudak eta zalantzak? Edonork behar du alboan norbait izatea». Familiaren garrantzia ez dute auzitan jartzen; «ardatza da», diote. «Gu beste erreferentzia batzuk emateko gaude hor», dio Irantzu Olaldek; «urruti ikusten gaituzte, baina gertu». Orain hamar urte ekin zioten lanari Pasaian; neska eta mutil kozkor ezagutu zituzten asko andra-gizon helduak dira gaur egun. «Horietako asko oraindik agertu egiten direla; orduan ikusten dugu erreferentzia bihurtu garela beraientzat, hazia behintzat erein dugula beraien barruan». Kale hezitzaileekin ibiltzeko ez da inon izenik eman behar. «Ateak beti irekita dauzkagu, edonorentzat». 
Nerabeak, ez nerabezaroa 

Ondo ezagutzen du kale hezitzaileen jarduna Jesus Otañok, hezitzaile jardun du urte askotan, eta egun Gipuzkoako hezitzaileen aholkularia da. «Gazte askok erreferentzia bat behar dute ondoan», dio. Uko egiten dio berak ere kale hezitzaileekin egoten diren gazteen profila emateari. Ez du horrelakorik onartzen. «Ez dago nerabezarorik, nerabeak daude; eta bakoitza den bezalakoa da. Kale hezitzaileak errealitate guztietara egokitzeko gai izan behar du». 

Uko egiten dio nerabeak kontsumista, azaleko eta indibidualista direla diotenen alarmismoari ere. «Helduok gazteei pasa diegun zerbait da hori; haur eta gaztetxoek, izatekotan, jasan egiten dute». 

Ukapenaren legearekin aurre egiten die oraingo nerabeak lehengoak baino txarragoak direla diotenen usteei ere; nerabe direla dio, beren garaiko adaxka gazteak; ez hobeak ez txarragoak. Baikor hitz egin nahi du. «Elkartasuna, esaterako, oso errotuta dago gaztetxoen artean, neurri batean, nerabezaroak berak dakarren zerbait da hori. Nerabeei lagunak munduko gauzarik garrantzitsuena iruditzen zaizkie, gero gauzak aldatuko dira, baina une horretan oso garrantzitsuak dira». 

Gazteak, soberan babestu baino bizitzan gidatu egin behar direla dio: «Zer egin behar du ba gazteak beirazko kutxa batean sartu eta hortxe egon? Gero, ateratzen denean, izugarria izango da hartuko duen ostikoa». 

